
Annotatsiya. Maqolada adir sharoitida barpo etilgan agrofitotsenozlar tarkibidagi yaylov 

ozuqabop oʻsimliklarining kunduzgi suv tanqisligiga oid tadqiqot natijalari bayon qilingan. 

Maʼlumotlarga koʻra agrofitotsenoz tarkibidagi barcha turlarning muhitdagi namlikni tejab sarf 

qilganligi qayd etilgan. Oʻsimliklardagi bu xususiyat ularning muhitdagi namlikni samarali va toʻliq 

oʻzlashtirishi orqali oʻta qurgʻoqchil iqlim sharoitlarida ham yuqori hosil toʻplashi mumkinligidan 

dalolat bermoqda.  

Kalit soʻzlar: yaylov, agrofitotsenoz, suv rejimi, kunduzgi suv tanqisligi, namlik, muhit, 

hosildorlik. 

Аннотация. В статье приведены данные о дневном водном дефиците пастбищных 

кормовых растений в агрофитоценозах, созданных в условиях адыр. Данные показывают, что 

все растения в агрофитоценозах экономно расходуют влагу окружающей среды. Эти свойства 

обеспечивают сравнительно благоприятный водный режим, способствуют более полному и 

рациональному использованию влаги и, вследствие этого, относительно высокой 

продуктивности в условиях аридного климата. 

Abstract. The article presents data on the daily water deficit of pasture fodder plants in 

agrophytocenoses created in adyr conditions. The data show that all plants in agrophytocenoses use 

moisture from the environment economically. These properties, which ensure their relatively 

favorable water regime, facilitate more complete and rational use of environmental moisture and, 

consequently, lead to relatively high productivity in arid climatic conditions. 

дневной водный дефицит, влага, среда, урожайность. 

Kirish. Yaylovlar inqirozi muammosi hozirgi kunda nafaqat Oʻzbekiston, balki koʻpchilik 

qurgʻoqchil mintaqalarda joylashgan mamlakatlarda ham oʻz yechimini kutayotgan muammo 

hisoblanadi. Bunday salbiy holatlar, ayniqsa Markaziy Osiyo respublikalarida kuchli namoyon 

boʻlmoqda. Qozogʻistonda-188 mln.ga, Turkmanistonda-39 mln.ga, Oʻzbekistonda-20,6 mln.ga 

yaylov maydonlari mavjud boʻlib, ushbu hududlarning 60% da har xil darajada choʻllanish yuz 

bergan. Yaylovlardan zarur tartib-qoidalarga rioya qilmasdan foydalanganlik oqibatida (meʼyordan 

oshirib va tartibsiz mol boqish, buta va yarim buta oʻsimliklarini hayotiy ehtiyojlar uchun ayovsiz 

ishlatish, texnogen omillar va h.z.o) mamlakatimizda yaylovlar inqirozi bugungi kunda 38-45% ni 

tashkil etgan [1,3,5,7]. 

Hozirgi kunda respublikamiz yaylovlaridan samarali foydalanish, ularning hosildorligini 

qayta tiklash va oshirish, oʻsimliklar bioxilma-xilligini saqlash va koʻpaytirish bilan bogʻliq 

fitomeliorativ chora-tadbirlar tizimini amalga oshirishga muhim ahamiyat berilmoqda. 

 Tabiiy yaylovlarning inqirozga uchragan maydonlarda fitomeliorativ tadbirlarni amalga 

oshirish uchun choʻl va adir mintaqalarining oʻziga xos tuproq sharoitlariga chidamli, yuqori hosil 

toʻplovchi ozuqabop oʻsimlik turlarini tanlash va ularni madaniylashtirish talab etiladi. Bunday tanlab 

olinayotgan turlarning suv rejimi xususiyatlarini oʻrganish oʻta muhim ahamiyatga ega boʻlib, 

tanlanayotgan turlarning qurgʻoqchil sharoitlarga moslasha olish imkoniyatini ilmiy asoslab beradi. 

Shuni alohida taʼkidlash joizki, bajarilayotgan tadqiqotda yaylov ozuqabop oʻsimliklarining turi 

aralash ekilgan agrofitotsenozlar tarkibidagi turlarning suv rejimi xususiyatlaridan eng muhimi 

oʻsimliklarning kunduzgi suv tanqisligi tahlil qilingan. 

Tadqiqot manbai va uslublari. Tadqiqot manbai sifatida “Nurota” tajriba dalasida barpo 

etilgan agrofitotsenozlar tarkibidagi turli hayotiy shakllarga mansub yaylov ozuqabop 

oʻsimliklarining istiqbolli turlari (qora saksovul, choʻgʻon, teresken, quyrovuq, izenning toshloq 

ekotipi) tanlandi. Rejalashtirilgan dala tajribalari, biometrik oʻlchovlar oʻsimlikshunoslikda [2,8] va 

oʻsimliklar fiziologiyasida [4] umum qabul qilingan uslublardan foydalanish asosida amalga 

oshirildi. 

Tadqiqot natijalari va ularning tahlili. Tadqiqotlar Qorakoʻlchilik va choʻl ekologiyasi 

ilmiy-tadqiqot institutining “Nurota” tajriba dalasida olib borildi. Tajriba dalasi Navoiy viloyatining 

Nurota tumanida adir mintaqasida joylashgan boʻlib, uning dengiz sathidan balandligi 660-680 metr. 

Iqlimi keskin oʻzgaruvchan, yillik oʻrtacha harorat 15,80S, koʻp yillik oʻrtacha yogʻingarchilik 

miqdori 230 mm boʻlib, yillar boʻylab 110 mm dan 350 mm gacha oʻzgarib turadi. Tajriba dalasining 

tuproq tipi och boʻz tuproq, mexanik tarkibiga koʻra qumoq tuproqdir [6].  

Oʻsimliklarning kunduzgi suv tanqisligini aniqlash uchun har bir oʻsimlik turining novdachasi 

yoki bargi (ayrim turlarning novdachasi barg vazifasini oʻtaydi) qirqib olinib, torsion tarozida 

oʻlchandi. Novdachalar (barglar) 1 soat davomida suvga botirilib keyin filtr qogʻozda artilib doimiy 

ogʻirlikkachacha quritildi va uning vazni qayta torsion tarozida aniqlandi. Bunda suvda sunʼiy 

toʻyintirilgan paytdagi ogʻirlik bilan avvalgi vazn orasidagi farq hisobga olindi va foiz (%) larda 

ifodalandi. Tajriba qaytarigʻi 3 karra. Oʻlchov ishlari ertalab 800 da va kunduzgi 1500 da bajarildi. 

Shuningdek, tajribalar bahordan kuzga qadar olib borilib mavsumiy koʻrsatkichlar ham aniqlandi. 

 Oʻsimliklardagi kunduzgi suv tanqisligi oʻzgaruvchan kattalik boʻlib, u muayyan sharoitlarda 

suv bilan taʼminlashga, oʻsimlikka kelayotgan suv bilan uning sarflanishi orasidagi nisbatga bogʻliq. 

Oʻrganilayotgan turlarda kunduzgi suv tanqisligi ertalabki soatlarda (800) kam, kunduzgi soatlarda 

(1500) koʻproq boʻlib, bahorda (25 aprel) 1,7-5,2% atrofida boʻldi. Yoz mavsumida oʻsimliklarda suv 

tanqisligi koʻproq sezilib, 29-iyulga kelib u 5,9-16,1% ga yetdi. 

Yaylov ozuqabop oʻsimliklari endi oʻsa boshlagan davrda (bahorda) tuproqda namlik yetarli 

boʻlganligi sababli ularda suv tanqisligi juda kam seziladi. Yozda haroratning koʻtarilishi va suv bilan 

taʼminlanish sharoitining yomonlashuvi natijasida kunduzgi hosil boʻlgan suv tanqisligi kechasi 

qiyinchilik bilan va qisman tiklanadi, chunki har bir keyingi kunda oʻsimliklar koʻproq qoldiq suv 

tanqisligiga duch keladi. Tadqiqotlarimizda agrofitotsenozdagi, oʻsimliklardan tereskenda eng koʻp 

(16,1%) kunduzgi suv tanqisligi kuzatildi. Eng kam suv tanqisligi qora saksovulda (5,9%) va 

choʻgʻonda (6,1%) qayd etildi. 

Agrofitotsenozlardagi oʻsimliklar bargi (novda) dagi kunduzgi suv tanqisligi koʻrsatkichlari 

(%). “Nurota” tajriba dalasi, 2025-y. 

Aniqlash 

muddati 

Aniqlash 

vaqti 

Oʻsimlik turlari 

Qora 

saksovul 

Choʻgʻon Teresken Quyrovuq Izen 

(toshloq) 

25.04 8 1,2±0,05 1,0±0,04 2,6±0,1 1,7±0,04 2,1±0,08 

15 2,8±0,09 2,4±0,07 7,8±0,3 4,1±0,2 5,3±0,2 

Oʻrtacha 2,0 1,7 5,2 2,9 3,7 

28.05 8 2,6±0,08 2,4±0,06 8,5±0,2 3,7±0,1 4,9±0,2 

15 4,8±0,2 4,2±0,1 12,9±0,5 6,5±0,3 10,5±0,4 

Oʻrtacha 3,7 3,3 10,7 5,1 7,7 

30.06 8 3,6±0,1 3,4±0,1 9,4±0,4 4,2±0,2 5,4±0,3 

15 6,8±0,3 6,4±0,2 13,8±0,5 8,6±0,4 11,4±0,5 

  5,2 4,9 11,6 6,4 8,4 

29.07 8 4,2±0,1 4,4±0,2 14,5±0,6 6,2±0,3 6,6±0,3 

15 7,6±0,2 7,8±0,3 17,7±0,7 12,4±0,5 12,6±0,4 

  5,9 6,1 16,1 9,3 9,6 

30.08 8 3,8±0,1 3,9±0,2 14,2±0,5 4,8±0,1 5,8±0,2 

15 7,0±0,3 7,3±0,3 16,4±0,7 10,4±0,5 12,0±0,5 

Oʻrtacha 5,4 5,6 15,3 7,6 8,9 

26.09 8 3,1±0,1 3,3±0,1 11,4±0,4 4,0±0,2 5,2±0,3 

15 6,3±0,2 6,3±0,3 12,8±0,6 8,8±0,4 10,2±0,5 

Oʻrtacha 4,7 4,8 12,1 6,4 7,2 

 

Ushbu koʻrsatkich quyrovuqda 9,3% ni va izenda 9,6% ni tashkil etdi. Tadqiqot natijalariga 

koʻra agrofitotsenoz tarkibidagi oʻsimliklarning kunduzgi suv tanqisligi kuz mavsumiga qadar 

kamayib borishi kuzatildi. Bundan yaylov ozuqabop oʻsimliklarining kunduzgi suv tanqisligi 

bahordan oʻsimliklar vegetatsiyasining tugashiga qarab kamayib borishiga sabab tuproqdagi suv 

miqdorining kamayishi va oʻsimliklarning generativ fazaga kirishi bilan bogʻliq degan xulosaga 

kelish mumkin. 

Qurgʻoqchil sharoitlarda oʻsuvchi oʻsimliklardagi kunduzgi suv tanqisligining 15-20% 

atrofida boʻlishi me’yoriy holat ekanligi avvalgi tadqiqotlardan [9] maʼlum. Shu bois, 

agrofitotsenozlar tarkibidagi yaylov ozuqabop oʻsimliklari novda (barg) idagi kunduzgi suv 

tanqisligining ushbu meʼyordan ham kam boʻlishi (yoz mavsumida oʻsimlik turlari boʻylab 5,9-

16,1%) tanlangan oʻsimlik turlarining qurgʻoqchilikka oʻta chidamli ekanligidan dalolat bermoqda. 

Xulosa. Barpo etilgan yaylov agrofitotsenozlari tarkibidagi oʻsimliklarning kunduzgi suv 

tanqisligiga oid yuqorida qayd etilgan koʻrsatkichlar oʻsimliklarning oʻsishi, rivojlanishi, pichan va 

urugʻ hosili toʻplashi uchun ularning tuproqdagi namlikni tejab sarflashini koʻrsatmoqda. Bu holat 

tanlangan oʻsimliklarning oʻta qurgʻoqchil sharoitlarda ham oʻsishi va yuqori hosil toʻplashi 

mumkinligidan dalolatdir. 

